
Ụmị Edemede
Ọrụ nchọcha a gbadoro ụkwụ na ntụcha akwụkwọ Ray C. Anene nke ọ kpọrọ, Ọja Dufuo Dike iji
tuchapụta akankà odee ya, mee ya ka o see elu. Ihe ọmụmụ a bụ nchọcha enweghị mgbakọ. Ihe
ọmụmụ a n'ụdị ya gbadokwara ụkwụ na nchọcha nkọwa n'ihi na mbunuche ya bụ iseka ma
kọwaa ka odee siri jie nka dị iche n'ọrụ ya. Ọtụtụ nsogbu ndị na-esite n'ahụghị akwụkwọ e ji
ebido aka n'oge a na-eme nchọcha n'Igbo, tụmadi nchọcha gbasara nnyocha nka na akanka
agụmagụ bụ ihe nchọcha a gboro. Ihe ọmụmụ a gbadoro ụkwụ n'isiokwu atọ: ịchọpụta omenala
na nka agụmagụ odee gasị, ịchọpụta agwa na ka o si zipụta ha, na ileba anya n'asụsụ, tụmadi
n'omenala Igbo ndị pụtara ìhè na ya. N'ikpeazụ, ndị ome nchọcha chọpụtara na e nwere ụfọdụ
ndehie, obere nghasa echiche dị n'akwụkwọ ya. Nke a ga-agbazịri ndị ọzọ chọrọ iwere agụmagụ
hiri isi ka ha ghara iso ụzọ ahụ wee mee ụdị mmehie ahụ. Ndị ome nchọcha hụtakwara na ụfọdụ
olu ndị na okwu Bekee ndị e ji usoro nsupe Igbo dee n'akwụkwọ ahụ ga-enye aka n'ịkwalite na
n'iwulite asụsụ Igbo. Ndị mere nchọcha gakwara n'ihu wee nye ntụziaka n'ụzọ ndị a ga-esi mee
nchọcha ndị yitere nke a maka ọdịmma mwụlite na nkwalite asụsụ Igbo. Ntule ụdị akanka a
n'ọrụ ndị odee ndị ọzọ, nkwuputa na nzipụta akanka ndị odee agụmagụ ji dee agụmagụ ha ga-
eme ka ụmụ akwụkwọ na-enwe mmasị n'ịgụ akwụkwọ agụmagụ Igbo oge ọ bụla na n'ebe ọ bụla.

Mkpọlite
Akanka ka e nwere ike ịkọwa dị ka ihe ọmụmụ na-amụ gbasara nka dị n'agụmagụ. 'Ǹkà' n'onwe
ya ka e nwere ike ịkọwa dị ka 'nkamara' odee nke ọ mụtara amụta ma ọ bụ nke ọ natara chi ya,
nke na-enye ya mfụmobi n'edemede ya. 'Aka', n'ụdị onye ọ bụla nwere ike ịghọta ya, bụ akụkụ
ahụ mmadụ nke o ji eri nri ma na-emekwa ihe ndị ọzọ dị iche dị ka ide ihe odide. Mana dị ka o si
metuta ihe ọmụmụ a, 'aka' ka e nwere ike ịkọwa dị ka 'usoro' mmadụ si eme ihe. Ọ bụ maka ya
ka e jiri nwee 'aka odide', 'aka ọnyịnya ụgbọ ala', 'aka nkụzi' dgz. Ya bụ na 'akanka' ka e
nwekwara ike ịkọwa dị ka usoro mmadụ - odee, dị ka o si metuta agụmagụ - si ezipụta nka
n'agụmagụ ya n'ụdị ekwurunọọnụ ma ọ bụ n'edemede.

Okafọ (2008:2) kọwara Akanka dị ka 'ihe ọmụmụ na-eleba anya n'usoro ndị odee na-agbaso site
n'iji asụsụ ezipụta nka n'edemede ha'. N'agbanyeghi na Okafọ hụtara Akanka dị ka ihe naanị ndị
odee na-ezipụta n'edemede, nkọwa a rijuru afọ maka na ọ bụ site n'asụsụ ka o si adị ire. Ọ
gakwara n'ihu kọwaa Akanka dị ka onyinye ọnatarachi nke ndị odee na-esite n'echiche ime
mmụọ ha wee kpụọ ma ọ bụ kepụta ụwa nke aka ya ma dozie ya n'ekereuche ya n'ụzọ ọ ga-esi
bụrụ nke ya.

N'echiche nke ya ka Nwadike (1992) kwuru na Akanka bụ sayensị na-achọpụta usoro e si ede
agụmagụ ka o wee bụrụ na e detara ya nke ọma. N'ụdị a, ọ hụtara Akanka dị ka ọmụmụ gbasara
etu e si ede agụmagụ. Ọ kọwara na ọ bụ oge a gbasochara usoro ihe ọmụmụ Akanka ma tụrikọọ
ọrụ onye odee ka a ga-amata ma ọ bụ kwubie okwu na ka aka odide onye odee ahụ a na-elegara
anya si gbata kwụrụ.

Dị ka Okafọ (2008) si kọwaa, onye odee ọ bụla na-enwe Akanka nke ya. Nke a pụtara na ọ bụ ka
ndị odee ole e nwere n'ụwa ha bụ ole Akanka e nwere dị. Ọtụtụ oge, ọ bụ ụdị Akanka odee ji dee
edemede ya na-eme ka ọgụụ ghọta ma ọ bụ ghara ịghọta ozi ọ chọrọ izi ohaneze. Ọtụtụ oge kwa,
Akanka odee na-enye aka n'ime ka ọgụụ ghọtawanye edemede odee karịa ka a tụrụ anya.

Nzipụta Nsogbu
Ụmụ akwụkwọ anaghị enwekebezi mmasị n'ọmụmụ asụsụ Igbo. Ihe a bidororịị ka ọhaneze si
elegara asụsụ Igbo a anya, maka na ọ na-abụ nne ewu na-ata agbara, nwa ya a na-ele ya anya
n'ọnụ. Enweghị mmasị a bụ otu ọkpụrụkpụ ihe na-adọghachị aka elekere azụ n'ihe gbasara
ọmụmụ asụsụ Igbo n'izugbe ya. Ọ bụkwa otu enweghi mmasị a na-eme nwata akwụkwọ hụ
edemede e ji Igbo dee, ya na ọsọ a na-eme, tụmadi n'agụmagụ, maka na ọ na-abụ anya bewe, imi
esoro n'ihi na ọ rute imi, o rute ọnụ.

O nwere ụfọdụ ihe na-ekwesighi ka a na-akọta ya n'ọnụ, mana ka o sila dị, o nweghi ihe a ga-
eme ọnụ n'ihi na ọ bụ ọnụ ka e ji akọ ihe niile, ma nke dị mma ma nke dị njọ. Ma ọ bụghị, kedu
ka nwa amaala Igbo a mụrụ n'ala Igbo, too n'ala Igbo na-eri nri ndị Igbo n'ala Igbo ga-esi jụọ ma
Ray C. Anene, ọ bụ ọgbaa bọọlụ! Ebe ọ nọrọ ka njọ bụ na onye ahụ jụrụ ajụjụ ahụ ga-akọchara
gị ihe niile gbasara ndị odee a ma ama na mba ndị ọcha, akwụkwọ ha na kwa akụkọala ha! Ma
ha bịazịa n'ihe gbasara ndị Igbo, e jiri ya na-atụ 'ngeregede' ma ọ bụ na-eti epele. Ọ' kwa
ikwiikwii nyụrụ ahụrụ sị ụmụ nna ya kwewere ya egwu, ụmụ nna ya asị ya 'tụfịa' na anaghị
ekwete ihe ọjọọ n’egwu.

N'ibe okwu nkenke, ịchọta ezi ọsịsa nye, enweghị ezi mmasị n'ọgụgụ agụmagụ Igbo na ihe ndị
na-adapụta na ya, bụ isi a hụrụ kwaba okpu n'ihe ọmụmụ a, e ji n'aka tụmadi ka o si metuta
akwụkwọ agụmagụ Ọja Dufuo Dike nke Ray C. Anene. Ime ka ụmụ akwụkwọ, tụmadi ndị
mmadụ n'izugbe, nwee mmasị n'ebe agụmagụ Igbo dị, bụ ebe nlegara anya ya.

Mbunuche Ihe Ọmụmụ
Mbunuche ihe ọmụmụ a bụ iseka ọrụ Ray C. Anene ọ kpọrọ Ọja Dufuo Dike wee chọpụta nkà
(Akanka) odide ya, ntunyeoko ya n'ịkwalite agụmagụ na ọmụmụ asụsụ Igbo n'izugbe.
E jikwa n'aka na ihe ọmụmụ a ga-enyekwu aka na mmụba mkpụrụ okwu Igbo ka e wee
nwekwuo mkpụrụ okwu a ga-eji na-akọwa ọtụtụ echiche n'asụsụ Igbo.

Ajụjụ Nchọcha
Ka e wee Nweta mbunuche ndị a, ndị mere nchọcha nwere ajụjụ nyere ha aka n'ịchọpụta ezi
ọsịsa nye nsogbu nchọcha ya:
1. Kedu ka nkà agụmagụ odee (author's style) siri nyee aka n'iwulite ọrụ ya?
2. Kedu ka odee siri zipụta agwa n'ọrụ agụmagụ ya?
3. Kedu ka odee siri zipụta asụsụ n'ọrụ ya?

Ntụlegharị Agụmagụ
Nkọwa Ǹkà
Akanka ka a kọwarala dị ka ihe ọmụmụ na-amụ gbasara nka dị n'agụmagụ. Okafọ (2008:1)
kọwara nka dị ka 'usoro mmadụ na-agbaso n'ikepụta ihe mgbe ọ na-achọ igbo mkpa dịrị ya'.
Echiche dị n'okwu a bụ eziokwu n'ihi na ọ bụghị ụzọ otu onye gbasoro gboo mkpa nke ya ka
onye ọzọ ga-agbaso gboo mkpa nke ya. Okwu a na-egosi na nkà dị n'iche n’iche.

Hornby (2020) kọwara nka dị ka etu ọ bụla e si eme ihe. Na nlegaranya nke ya, nka gụnyere ihe
ọ bụla dị ka: etu e si akwa, eri nri, ede ihe, aga ije, eku ume, agba ọsọ - etu e si eme ihe ọ bụla
mmadụ nwere ike icheta n'echiche. Dị ka o siri kọwaa, na n'oge ụfọdụ, a na-enwe ezigbo nka
dabara adaba a na-agbaso eme ihe, oge ụfọdụ kwa, a na-enwe ajọ nka.

Nka metụtara usoro e si eme ihe niile mana Akanka, ka o sila dị, metụtara naanị n'agụmagụ. Ọ
bụ ya ka Nwadike (1992) jiri kọwaa na Akanka bụ sayensị na achọpụta usoro e si ede agụmagụ.
Ebe ọrụ a na-enyocha bụ ọrụ ederede, nnyonyeanya omee nchọcha gbadoro ụkwụ na ka Akanka
si gbasata usoro odide (ya bụ, Akanka ederede). Ọ pụtara na nkà bụ etu ọ bụla odee na-agbaso
ede edemede ya. N'ikọwa ya n'uju, nka bụ usoro odee na-agbaso n'ikepụta ụwa akụkọ n'agụmagụ
ya. Ọ bụ nka na-ewepụta ndịiche na-adi n'etiti otu ọrụ onye odee na ibe ya. Iji maa atụ, ọ bụ nka
kewara ọrụ Tony Ubesie, Inno Ụzọma Nwadike na Ray C. Anene n'akwụkwọ ha: Jụọ Obinna,
Ụwa Bụ Agha na Ọja Dufuo Dike. Ọ bụkwa nka e ji dee akwụkwọ, oge ụfọdụ, na-eme ka ọgụụ
sie ọnwụ ịgụcha akwụkwọ o ji n'aka, ma ọ bụ mee ka ọ ghara ile ya anya ugboro abụọ.

Nkọwa Akanka
Akanka bụ ihe ọmụmụ gbasara nka agụmagụ. Nwadike (1992) kọwara na Akanka abụghị nka,
kama, ihe ọmụmụ na-amụ maka nka. N'okwu ya, Akanka bụ ihe ọmụmụ na-ezipụta ma na-
atụrịkọ edemede ndị odee na-emekwa ka nkà ha jiri dee edemede ha wee see elu ma pụta ìhè nke
ọma. Ọ bụ site na ntụrịkọ a ka e si amata mbe na abụọ nke bụ oke n'ebe ndị odee abụọ ma ọ bụ
karịa nọ.

N'izipụta ezi Akanka n'edemede, odee kwesiri inwe ezi usoro echiche chapụrụ achapụ maka na ọ
bụ ya na-enye odee nkamma n'ebe ibe ya nọ. Nke a na-egosi na ọ bụ ka onye dị bụ ka ngwa ahịa
ya na-adi, nke pụtara na ọ bụ ezi echiche na-ebute Akanka bụ ọkpọkọpị. N'okwu (Cohen, 1973)
ka Okafọ (2008) jiri kwuo n'akwụkwọ ya na nkà metụtara nhọrọ mkpụrụ okwu na ịhazị ha n'ụdị
usoro okwu.

Okafọ (2008) kwukwara na ọ bụ nka kewara agụmagụ n'ebe ihe ọmụmụ ndị ọzọ dị. Ọ bụ nka
kewara agụmagụ n'ebe akụkọala, fịzịks, jiografi na ihe ọmụmụ ndị ọzọ dị.
Akanka a, a na-ekwu okwu ya dị ụzọ abụọ:
i. Akanka izugbe; na
ii. Akanka onye.
Akanka izugbe bụ usoro e wepụtarala dị adị nke onye odee ga-agbaso wee dee edemede ya. Iji
maa atụ, ọ bụrụ na odee chọọ ide edemede ya, ọ ga-agbaso otu n'ime usoro iduuazị, ejije ma ọ bụ
abụ.

N'akanka onye bụ ebe odee na-ewepụta ọgụgụ isi na ọnatarachi ya iji chọọ edemede ya mma.
Ebe e ji n'aka na onye odee ọ bụla ga-amaalarịị ma na-agbasokwa Akanka izugbe, ọrụ nnyocha
Akanka agụmagụ na-adabekarị na nnyocha Akanka onye.

Ngalaba Akanka Dị Iche
Ngalaba Akanka, dị ka 'www.lancaster.ac.uk' siri gosipụta gụnyere:
1. Akanka nghọta mkpụrụ okwu (lexical stylistics)
2. Akanka ntulekọrita (comparative stylistics)
3. Akanka mkpọpụta okwu (phonestylistics)

4. Akanka agụmagụ (Literary stylistics)
5. Akanka ụtọ asụsụ (grammatical stylistics)
6. Akanka njiarụorụ (functional stylistics)
7. Akanka nghọta (decoding stylistics)
8. Akanka amụmasụsụ (linguostylistics) dgz.
N'ime ngalaba Akanka ndị a, e depụtara n'elu ihe ọmụmụ a, e ji n'aka dabara nnọọ n'otu n'ime
ngalaba ndị ahụ, ya bụ, Akanka agụmagụ.

Nkọwa Agụmagụ, Asụsụ na Omenala.
Okwu atọ ndị a, a kpọrọ aha n'elu bụ ahụghị mmiri si emela akwụ n'ebe ọmụmụ Akanka dị.
(Afejuku, 2013) n'akwụkwọ Ossai (2021) kwenyere nke a mgbe ọ siri na agụmagụ niile na-adi
ire n'ihi na e nwere asụsụ e ji ezipụta ya. N'iji kwugharịa ya, ọ bụrụ na asụsụ adịghị, agụmagụ
agaghị adị. N'ihi na akwụkwọ a, a na-eme nchọcha na ya bụ akwụkwọ agụmagụ e jiri asụsụ dee,
nke nwere ntọala omenala ndị e ji maka ha dee ya, ọ ga-adị mkpa ileba anya n'isiokwu ndị ahụ e
depụtara n'elu.

(a) Agụmagụ
Dị ka Banks (2015) siri depụta ọrụ (William 1999). Ọ kwuru na agụmagụ na-eleba anya
n'emereme ụwa ọhụrụ. Nke a na-egosi na agụmagụ bụ ikepụta ụwa ọhụrụ nke dịwagara onwe ya
iche n'ụwa nke a na-ahụ anya.
N'olu Kantarcioghi (1997:149) 'odee abụ ma ọ bụ onye odee ọ bụla, na-arọgharị ma ọ bụ
hugharịa okwu, mee okwu ndị tarala nchara ka ha dịkwa ndụ ozo'. Ka o siri kwupụta na Horace
kwuru n'akwụkwọ abụ ya ọ kpọrọ, Art of Poetry, na ọ bu ka onye ọrụ 'paint' si eji azịza 'brush'
n'ọrụ ya bụ ka odee agụmagụ si eji atụmatụ okwu dị iche n'ọrụ ya wee gbanwegharịa nghọta
mkpụrụ okwu dị iche iche dị na ya. Na ya ka Waheed (2021) ji wee sị na agụmagụ na-enwegasị
ụmụ ihe na-emejupụta ya, na-adi n'usoro, nke na-ezu oke site n'asụsụ.

(b) Asụsụ
Ọ bụ asụsụ ka e ji aga n'ụwa taa; ọ nweghị ihe a na-eme n'ụwa nwere isi ma e wepụ asụsụ.
Umar, et al (2015) kọwara asụsụ dị ka ezi mpụtara na-enwe ezi usoro, nke e ji ezigara onye ma ọ
bụ ihe ga-enweta ozi ahụ. Ozi ahụ nwere ike ịbụ ihe mmadụ dere ede, ihe mmadụ kwuru ekwu,
ihe mmadụ chọrọ inweta, ihe obi ụtọ ma ọ bụ iwe.
Mannir (2011) sakwatara okwu a mgbe o kwuru na ọtụtụ mgbe, asụsụ na-abụ ngosipụta ihe
mmadụ na-eche n'obi ya, oge ụfọdụ, ọ naghị abụcha (instinctive and non-instinctive). O gakwara
n'ihu gosi na asụsụ dị ụzọ abụọ gbara ọkpụrụkpụ: asụsụ mmadụ na asụsụ anụmanụ, mana o doro
ewu na atụrụ anya na ọ bụ asụsụ mmadụ ka e ji ede agụmagụ, tụmadi n'akwụkwọ agụmagụ nke e
ji ọrụ ya n'aka.

Ikwuwa ihe gbasara uru dị n'asụsụ abaghị uru ọ bụla n'ihi na ọ bụladị onye kpụrụ isi ga-ama na
ọkụ na-ere ere. Mana n'iji gbakwunye n'okwu ndị ọzọ, Emenanjo (2000) tụpụtara na e ji asụsụ
mbunuche mmadụ eme ihe. Ọ bụ mbunuche a bụ isi a hụrụ kwaba okpu n'akanka onye
n'agụmagụ, n'ihi na ọ bụ asụsụ ka mmadụ ji ezipụta iwe, aṅụrị, ekele, ịrịọta ihe na ịjụ ihe e
kwuru, dgz. Odee agụmagụ ga-esita n'asụsụ zipụtacha ụmụ ihe ndị a n'agụmagụ ya.

(c) Omenala

A tulewe ka ihe atọ ndị a: asụsụ, agụmagụ na omenala si metuta, mara na ọ bụ n'omenala na
n'asụsụ ka agụmagụ na-ezipụta onwe ya. Omenala bụ asụsụ; asụsụ ka e eji ezipụta agụmagụ.

Dị ka e siri zipụta (Ọgbalụ,1981) n'akwụkwọ Ekwealor (2013: 49) na 'omenala bụ ihe anyị na-
eme, etu anyị si adị ndụ, ihe anyị na-eri, ihe anyị na-eyi n'ahụ, etu anyị si eji ejiji, ihe e ji mara
anyị dị ka mba, abụ anyị na-abụ, egwu anyị na-ete, omume, na kwa agwa anyị na-akpa'. Site na
nkọwa a, e nyere n'elu, a marakwa na ndị nọ n'akwụkwọ a na-atule ga na-eri nri, na-eyi akwa,
na-ekwu okwu, dgz. Ihe fọdụrụ bu ịtụchapụta, wee mara ka odee siri zipụta ya n'akwụkwọ ya.

Ọgbalụ (2007) kwuru na Omenala na-eto eto. Ajụjụ dị ebe a wee bụrụ, ọ pụtara na omenala Igbo
etofeela kamgbe ndị Igbo dịwara? Ọ pụtara na ndị Igbo anaghị alụzị nwaanyị, n'iji maa atụ? E
lewe anya n'okwu a nke ọma, a ga-ahụta na n'eziokwu, ọ bụghị ka e si alụ nwaanyị na mgbe
gboo bụ ka e si alụ ya n'oge ugbu a. Etu ahụ kwa ka o si metuta ihe ndị ọzọ gasị. Ndị odee
agụmagụ na-esitekwa n'asụsụ na nke odide ha wee zipụta ihe ndị a gasị.

Site na nkọwa ndị a, e nyere n'elu gbasara agụmagụ, asụsụ na omenala, ọ ga-ekwe nghọta na ha
atọ, n'eziokwu, bụ ahụghị mmiri si emela akwụ n'ebe Akanka dị. Dika Okoye (2002) na Ishiaku
(2004) siri gosipụta, a naghị enwe agụmagụ ma ọ bụrụ na e wepụ asụsụ; omenala bụkwanụ Ihe a
gaghị enwe ike ikewapụ..

Atụtụ Mmụgharị
Na Ntulegharị Agụmagụ e jiri mee nchọcha ihe ọmụmụ a, ndị omee nchọcha bitukwara aka
n'ọtụtụ akwụkwọ ndị kwuru gbasara atụtụ mmụgharị ndị metụtara isiokwu a, e ji n'aka. Abụọ
n'ime ha ka o depụtara ebe a.

Atụtụ 'Magzizm' (Maxism) na Nnyocha Agụmagụ..
Ịgbado ụkwụ n'atụtụ magzizm nke Lenin, V. I. (1976) dị ka Mbah na Mbah (2017) siri zipụta ya
n'akwụkwọ ha kpọrọ Theories of Contextual Linguistics. N'akwụkwọ ahụ, ọ bụ Mbah, B. M. bụ
odezi.

Dị ka (Lenin, 1976:9) n'akwụkwọ Mbah (Ed.) (2017) siri zipụta, "atụtụ magzizm n'agụmagụ bụ
nnwogharị e nwogharịrị 'oke ndabere n'ihe a na-ahụ anya' (materialism) nke Ludwig Feuerback
nọ n'isi ya. Magzizm n'onwe ya sitere na nkụzi Karl Max nke gbadoro ụkwụ n'uto na mwụlite
nke mba atọ a ma ama n'oge ahụ. Mba atọ ndị ahụ gụnyere: mba Japan, Bekee na French.

N'ihu akwụkwọ nke iri na isii, Lenin tụpụtara akụkụ nkwenye nke magzizm nke na-abụghịzị ka o
si metuta usoro obibindụ, na-akọwazị ka o si metuta usoro mwụlite usoro akụkọ n'ọrụ agụmagụ.
Na nkọwa ya, atụtụ a na-ekwu na, ka o si metuta ọnọdụ ewumewu obibindụ n'ụwa, mmadụ na-
abagide n'ụdị mmekọrịta o che na ọ dịrị ya mkpa nke dịwagara iche n'echiche ma ọ bụ n'ọdịdị ya
dị ka mmadụ. Ọ na-akọwa na mmadụ anaghị abụ osisi kpọrọ nkụ gwuru onwe ya n'ime ọhịa; ọ
gaachọrịrị mmekọrịta mmadụ ibe ya tụmadi n'obodo ọ hụtara onwe ya. N'isi n'ụzọ ọzọ kwuo ya,
ọ bụghị ihe mmadụ kwuru maka onwe ya ka e ji amata ụdị mmadụ onye ahụ bụ, kama, ọ bụ ka
ndị nọ ya n'akụkụ sị ahụta omume ya.

Dị ka Mbah (2017:269) siri nyochapụta, 'otu ihe atụtụ a jiri dị mma bụ na e nwere ike itinye ya
n'ọrụ n'ebe na n'ọnọdụ ọ bụla n'ụwa'. Na ka o si metuta ewumewu, atụtụ a nyere ezigbo nkọwa
n'ihe na-emegasị n'ime akụkọ dị n'agụmagụ.

Dị ka Lenin (1976:18) n'onwe ya siri gosipụta, 'ajụjụ chere atụtụ a aka mgba n'ihu bụ inweta
ọsịsa nye okwu ndị a:
Kedu ihe na-ebuta ọchịchọ nke mmadụ?
Kedu ihe na-ebuta ọgbaghara na-adị n'etiti echiche, nzube na achọm nke onwe ndị mmadụ?
Kedu ihe na-emecha si (ma ọ bụ ihe na-esi) n'ọgbaghara ndị ahụ apụta n'obodo?
Kedu mbunuche kpọmkwem ọchịchọ nke onwe (basis for materialism)?

Na nkọwa Mbah (2017:270), usoro akụkọ iduuazị ọ bụla na-enwe ihe ọ na-ebube ụzọ n'usoro
akụkọ ya. Ọ bụ ntọala a na-eme e ji enwe ụdị mgbagọju anya a). Tupu akụkọ agwụ a ga-
enwelarịị agwa ndị a ga-ekepụta ndị ga-enwe oge ha biiri, ebe na kwa ọnọdụ ha hụtara onwe ha,
bụ nke na-ezipụta, kpọmkwem, ọnọdụ a na-ahụta n'ọgbọrọgbọdọ.

N'okwu Lenin (1976), atụtụ a yitere atụtụ iwu 'ọnọdụ enwemihe. Ọ kọwara na iwu ndọlị ọnọdụ
enwemihe na-ekwu na, n'ọgbọrọgbọdọ ọ bụla, a na-enwewe ndọrọndọrọ/nghọtahie na-adị n'etiti
achom nke onwe na nke ndị ọzọ. Akụkọala egosila na ụdị ndụ a na-ebi n'ọgbọrọgbọdọ na-enwe
ndọlị na-adị n'agbata, na kwa n'okirikiri obodo ma ọ bụ mba na ibe ya site n'oge ruo n'oge. Ọ
kọwakwara na agụmagụ, dị ka onyinyo obibindụ ndị mmadụ na-egosiwakwa ndọlị, ọgbaghara na
kwa mgbagọju anya ndị a.

Ntinye Atụtụ 'Magzizm n'Ọrụ Nchọcha a.
Dị ka Biakoko (2000) siri gosiputa mkpa ọ dị bụ iji nseka atụtụ magzizm enyocha agụmagụ
gosipụtara ngalaba agụmagụ chọrọ ajụjụ nke ga-enyomi anya ma nyochapụta ụmụ irighiri ihe
magzizm chọrọ. N'iji agụmagụ ọnụ maa atụ, akwụkwọ agụmagụ ọnụ, ka ndị gụzobere magzizm
na-akọwa na nseka ya tosịrị ịbụ ịchọpụta ka ọrụ ahụ, o nwere akụkọala n'oge e ji aka dị ka oge
mbịarachịwa. Nke a ọ na-akọ agbasakebeghi ọrụ a n'ihi na akwụkwọ a na-amụ abụghị akwụkwọ
agụmagụ ọnụ, kama, ọ ga-enye aka n'ịchọpụta ya ma e nwee ihe yitere abụ n'ime akwụkwọ ahụ.

N'ebe ọzọ atụtụ magzizm na-enyocha n'agụmagụ bụ na ndọlị ndị mmadụ, nkwenye ha na asụsụ
ha. Amụta (1989) na-ekwu na ajụjụ sitere n'akụkụ a na-enyocha ka e si jiri asụsụ ezipụta
omenala. Ajụjụ a na-elekwasa anya bụ, kedu onye odee bu n'obi oge ọ na-ede edemede ya? Kedu
ụdị asụsụ odee jigasị n'ọrụ edemede ya? A na-ebu n'obi na amaghị agụ na amaghị ede apụtaghị
na onye ahụ amaghị akwụkwọ n'ihi na onye na-amaghị agụ ma ọ bụ ede n'otu asụsụ nwere ike
mara na nke ọzọ. Maka ya ka Amụta (1989) jiri kwuo na ajụjụ ebe a kwesiri ịdị na-akpalite
mkparịtaụka n'omenala, ọ kacha n'oge mbịarachịwa.

Atụtụ Ọdịdị n'Agụmagụ.
Onye wepụtara atụtụ ọdịdị bụ onye a na-akpọ Ferdinand Da Saussure, onye bụ onye aka siri ike
n'amụmamụ lingwistiiki, Eze (2021). O kwukwara na ntọala ọdịdị a sitere na ndị mụrụ maka
antrọpọlọjị, sitere na mba Frans a na-akpọ Claude Levi-Strauss, Roland Barthes na ndị ọzọ dị ka
Derrida dgz. Saussure, n'onwe ya bụ onye e ji 'Nna Amụmasụsụ ogbarọhụrụ' wee mara. Ọ
wepụtara ụzọ ogbarọhụrụ o si elegara anya n'asụsụ nke ọ kpọrọ Langue bụ nke pụtara 'ọdịdị dị
n'usoro' nke nwere ntọala ya n'iwu dịgasị aṅaa nke nwekwara usoro mkpọpụta nke na-agbaso

usoro otu iwu ahụ kwa. Ọ katọọrọ usoro iwu dịbu adị nke na-ahụta asụsụ naanị dị ka usoro na-
agụ aha nke aha ọ bụla ga-azarịrị aha e nyere. Ebe ahụ ka ọ nọrọ zipụta ihe ọ kpọrọ 'ihe ngosi' na
'ihe a na-egosi, bụ nke na-egosi na ihe ọ bụla a hụrụ anya enwelarịị onyinyo ya n'ụbụrụ; aha e
nyere ya bụzị ụda e si na ya wee nweta. Akara bụzị ihe ahụ a hụrụ anya kpọmkwem.

Obitube (2006) kwenyere n'ihe a oge ọ sị na ntọala 'Amụmasụsụ Ọdịdị' bụ 'akara' nke bịara nwee
ọdịdị ụzọ abụọ: ihe a na-egosi, bụ echiche dị mmadụ n'ụbụrụ na ihe na-egosi' - bụ ụzọ e si
ezipụta ihe a na-egosi. 'Akara', n'onwe ya, wee bụrụzịa ndịneetiti jikọrọ ha abụọ.

Ntinye Atụtụ Ọdịdị n'Ọrụ Nchọcha A.
N'ọrụ agụmagụ, ụkpụrụ mgbakwasa ụkwụ atụtụ ọdịdị na-eleba anya n'usoro asụsụ si eme ihe
n'izugbe, (Eze, 2017). Ya bụ na ihe niile dị n'amụmasụsụ nke na-enye aka n'ịghọta na ka a ghọta
mmadụ. (Ọ bụ ihe a Saussure kpọrọ Langue.
Ụkpụrụ nghọta ahụ dị ka Eze (2017:253) si depụta ya:
1. Nghọta na-ewere ọnọdụ site na ndịiche. Iji maa atụ, ihe mejupụtara nwaanyị na agbọghọ bụ
otu - onye na-abụghị nwoke - mana nwa agbọghọ na nwoke abụghị otu mana ihe jikọrọ ha abụọ
bụ mmadụ.
2. Ihe jikọrọ 'akara' bụ ngwakọta na nhọrọ. Ọ bụ ihe a na-eme ka e sị n'ihe a marala wee mata ihe
ọzọ. Ịma atụ, mbụrụ na akpọọamara. Ọ bụ ihe gbasara ngwakọta na nhọrọ a ka ntọala nghọta
agụmagụ gbara mgbọrọgwụ.
3. Atụtụ Ọdịdị na-ekwu na ọtụtụ okwu ndị e ji echiche ekepụta na-aga n'ụdị, na kwa n'usoro abụọ.
Ịma atụ, omenala/ọdinala, ọkụ/oyi, mma/njọ dgz.
Ọ bụ site n'atụtụ ọdịdị ka e ji nwee ihe ọmụmụ na-amụ maka 'akara' nke a na-akpọ 'semiọtiks'.
Ka anyị burukwa n'obi na akara bụ ihe na-ejikọ na ihe a na-egosi. Maka ya ka o jiri bụrụ ihe na-
anọchị anya ihe ọzọ.
N'ikpeazụ, atụtụ ọdịdị bụ atụtụ na-elegara asụsụ anya dị ka akara dị n'usoro, ngosipụta ha, nke
nghọta ha dabeere naanị na mmetụta ha nwere dị ka usoro okwu.

Ntụcha Akwụkwọ Ọja Dufuo Dike
Nleruanya
Akwụkwọ Ọja Dufuo Dike, nke Ray C. Anene dere, nwere ihe ndị a n'ime ya:
1. Isi iri na otu (11)
2. Ihu otu narị, iri abụọ na abụọ (122)
3. Eserese na-enye aka n'ikọwa isiokwu ha dị na ya
4. Ọ bụghị naanị akara ka e ji zipụta isi ya; e jikwa isiokwu zipụta ha. Isiokwu ndị a niile bụcha
ilu. Ha gụnyere:
Isi 1: Ọnatarachi
Isi 2: Ọkụkọ Ga-abụ Oke Na-esi n'Eju
Isi 3: Nna Nyụrụọ Ala, Nwa Ya Azọrọ Ya
Isi 4: Akwụ Rebiri Ọnụ Ezuteela Mkpọmkpọ Ite
Isi 5: Nwata Hụwaa Anya, O Kwuwaa Ọnụ
Isi 6: Nwata Tibie Aka Ya, Ọha Anụ Olu Ya
Isi: 7: Ugo Gbuzue, Ọ Chakee
Isi 8: Ududu Erighi Eri, Ọ Tụọ Ọnya
Isi 9: Ihe Okwuanyịọnụ Nyụrụ Esiwela
Isi 10: Mgba Abaala n'Ọgụ

Isi 11: Onye O Mere na Ndụ, O Were Anya Ya Hụ

N'ịtụchapụta nka agụmagụ odee jiri chọọ edemede ya mma, ndị mere nchọcha tulere ya
n'isiokwu ndị a na-esote:
Isiokwu
Isiokwu odee nyere akwụkwọ a dabara nnọọ n'akụkọ ọ kọrọ. E nwere ndị bụ Ọja dufuru dike,
nwekwaa ndị Ọja dufuru. Ngọzi bụ ọja dufuo Obịageri, ebe ichie Ọmịcha na Okwuanyịọnụ bụ
Ọja dufuru Ikpeamaego. Ọ bụ ya ka e ji asị na Ọja Dufuo Dike, dike baa ala, Ọja abaa akpa.
Ntọala
N'agụmagụ, a na-enwe ụdị ntọala abụọ: ntọala ebe na ntọala oge. Odee zipụtachara ụdị ntọala
abụọ ndị a n'akwụkwọ ya. Dị ka odee siri zipụta n'akwụkwọ ya, ntọala ebe n'akụkọ ahụ bụ
n'Ụkọbọ; Ụkọbọ dị n'ala Igbo. Ebe ndị a kpọgasịrị aha n'akwụkwọ ahụ gụnyere: Nkwọ Nnewi,
Ụmụeze, dgz, nke bụcha ebe a ma-ama n'ala Igbo tata.
N'oge ihe dị n'akụkọ a mere bụ n'oge ogbarọhụrụ a; na ngwụcha senchụrị nke iri na abụọ gbagote
na mbido senchụrị nke iri abụọ na otu. N'oge a, a na-ekwu maka ya, ndị mụrụ ọrụ aka bụ ha na-
ekwu ihe na-eme n'obodo; ndị gụchara akwụkwọ praịmarị nke ise bụ ndị a na-eze eze n'obodo. A
hụtara nke a bụ mgbe Chinyere, nwunye Ikpeamaego, batara n'obodo ikuzi nkụzi n'ihi na ọ
gụruru na praịmarị nke isii. Odee kwukwara na ihe Chinyere jiri gụruo akwụkwọ na praịmarị nke
isii n'Ụmụahịa bụ maka na nna ya bụ aka ji akụ.
Ọzọ kwa, dị ka o si metuta oge ogbarọhụrụ, ụgbọala adịla, ụlọ oriri na nkwari adịla, mana ndị
mmadụ ka kwenyere na ịdị ire nke ụzọ omenala na ọdịnala.
Ụdị Akwụkwọ
Ụdị akwụkwọ odee ji zipụta akụkọ ya bụ iduuazị. N'iduuazị, a na-ede ya n'isi na nkeji ederede na
nkeji ederede. E dekwara akụkọ a n'isi iri na otu na kwa n'ọtụtụ nkeji ederede

Nchịkọta Akụkọ Dị n'Akwụkwọ
Otu nwoke aha ya bụ Onyenaemereibeya Akametalụ mụrụ ụmụ abụọ wee gụọ nke diọkpara,
Ụwadịmfe, osota diọkpara ka ọ gụrụ Nwoye. Ụwadịmfe, dị ka aha ya siri dị, bụ onye ume ngwụ,
ebe Nwoye ka anya ya ruru ala. N'ihi ihe isi ike, Nwoye gawara Ụmụahịa ịmụ ịzụ ahịa. Nna ya
ukwu duru ya ụlọ, o wee bido nke ya wee bụrụ ọgaranya n'elu ọgaranya. Naanị ọrụ ọ gbara bụ na
o nweghi onye ọ bụla okwu sere ya na ya na-agaghị eji anya ya hụ ntị ya; ọ naghị ekwe tutu na
isi eruo onye ahụ ala. O megidere ihe a nke na ihe ndị mmadụ jizi mara ya bụ Ikpeamaego.
Ụwadịmfe, n'aka nke ya, nọ n'obodo na-ebigarị ndị mmadụ ego site n'ire ya dị nkọ ka mma ihu
abụọ. Omume ya mekwara ka nwanne ya chefuo ya ghara inyere ya aka.

Oge Ikpeamaego lụchara nwaanyị, ọ batara n'obodo lụọrọ Ụwadịmfe nwaanyị nke ya. Aha
nwunye Ụwadịmfe bụ Nwaanyịnkwọ. Nwaanyịnkwọ mụrụ naanị otu nwa nwoke ọ kpọrọ
Kasiemobi n'ihi na ọ sịrị na Chukwu akasiela ya obi n'ihu Ụwadịmfe na-emechu ya. Ihe e jikwa
mara nwa a bụ Kasie, n'aha mkpọbiri, ebe Chinyere, nwunye Ikpeamaego amụtabeghi ma otu.
Kasie abụghị ụdị mmadụ nna ya ka ọ na-eto.

N'ụbọchị ndị obodo Ụkọbọ na-eme emume ịgba nke ha na-eme kwa afọ, a na-akpọ 'ịgba ikoro',
Ejimndụemegịnị, bụkwanụ onye bụ ọkamgba n'obodo Ụkọbọ, na Akụebuo, gbara mgba. Mgba a
ha gbara mebiri kasie isi. Oge ha gbachara nke ha, otu onye ọbịa a na-akpọ Ikukuamanọnya, nke
e ji Ikuku mara, maka na azụ anaghị eru ya ala, pụtara n'ọgbọ. O nweghi onye egwu kwere
ịghọta ya mgba, ihe a weere kasie iwe, ọ gaa dụọ ya aka n'onu. Iwe were Ikuku n'onwe ya ka

egwu si kwe obere nwa dị ka kasie ịbịa ghọta ya mgba. O ji iwe wee sụọ kasie isi n'ala, e buru ya
ozugbo lawa. Ọ bụ ụdị aghara dị etu a ka kasie nọ na-akpa, na-etigbucha ụmụaka niile nọ
n'obodo Ụkọbọ. A gara kpọọ Ọkụlụọgwọ, bụ dibịa a maa ama, ka ọ bịa gbaa afa iji chọpụta ebe
mmiri si baa opi ụgbọgụrụ. Ọkụlụọgwọ gbara afa wee sị na ọ bụ mmụọ nna ya ochie kpara ike
na-enye ya nsogbu, na-aga edosa okpesi nna ya ochie n'ụlọ Ụwadịmfe. E mere ka Ọkụlụọgwọ
kwuru, aghara kasie na-akpa wee laa.

Mgbe kasie dị n'afọ iri na otu, Ụwadịmfe nwụrụ, kasie wee bido na nwata tawa ahụhụ ụwa ya; o
bidoro na nwata kwụwa ụgwọ nna ya ji wee laa mmụọ. Ihe a mere kasie ghara ịlụ nwaanyị n'oge
n'ihu na o kpebiri na ọ gaghị alụ nwaanyị ganye na ọ kwụchaa ụgwọ ndị ahụ.

Kasie mechara lụọ Obịagerị, nwa Sọpụrụchi, onye e ji Ọbịị wee mara, wee mụta otu nwa
nwaanyị aha ya bụ Nneamaka. Ọbịị anaghị anụ ntị wee soro Ngọzi, nwunye Okafọ larala mmụọ
wee gbawa n'iro. Oge Nneamaka dị n'otu afọ na ọnwa atọ, kasịe chụrụ nne ya. Ọ bụ kasịe na nne
ya, Nwaanyịnkwọ, zụlitere Nneamaka.

Oge e lichara Ụwadịmfe, Ikpeamaego jụrụ kasịe ihe ọ ga na-eme aka, ọ sị ya na ọ bụ ịruzi
ụgbọala mebiri emebi. Ikpeamaego kpọgara kasịe na nke Chikwado, bụ onye a maara amara na-
arụzi ụgbọala. Kasịe mụtara ịruzi ụgbọala wee bụrụ ọkpọkọpị na ya.

Oge Ikpeamaego lọtara ezumike nka, kasịe rịọrọ ya, o wee buru ụgbọala ya mebiri emebi, dozie
ya, kwụọ ya ụgwọ, kasịe wee ghọọ onye nwere ụgbọala, ihe a wee na-eri ụfọdụ umeju. Okwu ya
bidoro dawa ụda n'obodo Ụkọbọ. E mere ya onyeisi ụmụ nna ha, ma Okoye Ọmịcha na
Okwuanyịọnụ buru agha so ya, wee sigide ya asị n'ebe Ikpeamaego, bụ onye bụzị obere chi
n'obodo Ụkọbọ nọ. Ha gwara Ikpeamaego na ihe na-ebu kasịe isi bụ ụgbọala o bunyere ya, ka ọ
nara ya ụgbọala ahụ. Ha kwagidere Ikpeamaego, o wee ṅụọ iyi asi ṅụgide kasịe ma ya bụrụ na ọ
napụrụ ya ụgbọala ahụ. Iyi gburu ya na-egbughi oge, ndị enyi ya wee hapụ ya laa.

Mgbe a na-akwa ozu Ikpeamaego, otu dibịa na-agagharị agagharị a na-akpọ Ọbụmneme buuru
akụkọ bata, ka Obịageri si dalahụ na mmiri wee nwụọ n'ihi na ike ụwa gwụrụ ya. Ọ kọrọ ka
Ngọzi sị laghachi azụ na be di ya nwụrụla anwụ gaa biri mgbe ike akwụna gwụrụ ya, mana, otu
nwoke Obịageri chere na ọ ga-alụ ya jụrụ na ọ gaghị alụkwa ya, ụmụ okoro na-enyebu ihu
anaghịzị enye ya ihu, ike ụwa wee gwụ ya, o wee were aka ya gbuo onwe ya.

Nka Agụmagụ Dị n'Akwụkwọ A
Ịkpa Ọchị
1. N'ihu akwụkwọ 2, odee dere '...naanị ọchị ka ọ ga na-achị, onye ahụ esoro ya chịwa. Ọ bụrụ
ọgwụ ka ọ gwọrọ ka onye ọ bụla bu iwe n'obi bịara ya ụgwọ chịwa ọchị, ọ bụ n'afụọnụ ọnụ ka ọ
kanyere ya n'ihi na ọ dịghị onye lechara ya anya n'afụọnụ ma ọ chịwa ọchị ghara iso ya chịwa."
2. Ụwadịmfe kọọrọ Ọsọndụ etu ndị ohi si zuchaa ya ohi zuo ma azịza ma nri o rifọrọ erifọ.
Ọsọndụ dapụrụ n'ọchị ozugbo (ihu 9)
Ihe a niile na-eme mgbe Ụwadịmfe ka dị ndụ na-eji ụgwọ.
3. Oge kasie na-amụ ọrụ idozi ụgbọala, nwunye nna ya ukwu, aha ya bụ Nkechi, apịakataala ya
ihe n'agbanyeghi na nwa kasie alụọla di. Kasie chekatara ihe ọ ga-eme o wee ruo otu ụbọchị,
Nkechi batara ịpịa kasịe ihe dị ka ọ na-apịbu wee hụ ka kasie gba ọtọ kpamkpam. Nkechi

tụhapụrụ ụtarị o ji wụrụ ọsọ gbapụta ezi. Ihe a tọrọ mmadụ niile gbatara ya na mkpu ọ na-eti,
ọchị. Kasie sikwa n'ime yichie akwa pụta, na ọchị nke ya (ihu 59).
4. Mgbe kasie na Ikukuamanọnya gbara mgba (ihu 21). Ọ tọrọ ọchị, na ka ndị mmadụ ka na-atụ
Ikuku ụjọ, ọ bụrụ kasie, nwa Ụwadịmfe, pụtara ịgba ya mgba. Oge Ikuku fenyere ya ajụ n'anya,
ọ dagidere wee dado Okoye Ọmịcha ebe ọ nọ na-egbu ọja ya. E buuru Kasie gawa ụlọ ọgwụ.
Okwu izizi pụrụ ya n'onu oge o tetara n'etiti abalị bụ, 'a gbachaala ikoro?'

Ntụnyere
1. 'ibita ya ego na-adị ya ka ịmụnye ahịhịa ụgụrụ ọkụ mana ịhịọta ya ụgwọ ahụ o ji dị ka mmadụ
ịdị ndụ gawa eluigwe' (ihu 3). Site n'eluigwe ahụ a kpọrọ aha ebe ahụ, ọ na-arụtụ aka na
nkwenye ndị òtù Kristi
2. 'Ọtụtụ adịla na mbụ dụọ ya ọdụ, ọ gwa ndị enyi ya nwoke ha agwa ndị ahụ ihe a na-ere
mbekwu nwa Anịga n'Eke Ekwulọbịa (ihu 50). Ihe a bu mgbe Ọbịị ka na-eme isi kpakakpaka,
onye tụpụrụ ya ọnụ, ndị ọyị ya nwoke ejide onye ahụ zọọ akwụ.
3. 'Etu o si dị n'Eke Ekwulọbịa bụ ka o si dị na Nkwọ Nnewi.' Ahịa abụọ ndị a bụ ahịa a ma-ama
n'ala Igbo na n'obodo ndị gbara ha gburugburu.
4. 'Ha na-akpọ ya ọga oge ụfọdụ, ma ị nọrọ nso hụ ka ha si edowe ihu na ka ha si adapụ n'ọchị
ma ha kpọọ ya ọga ahụ, ọ bụghị mmadụ ga-agwa gị na ọga a na-akpọ ya bụ 'ọga ijebu' (ihu 59).
Ihe a na-eme mgbe ndị ya na Kasie so amụ ọrụ na-akparị ya maka na o meela okenye.

Atụmanya
1. Mgbe Ọsọndụ bịara Ụwadịmfe ụgwọ, ọ bara n'ụlọ. Ọsọndụ na onye ọ bụla na-agụ akwụkwọ
ahụ na-atụ anya ihe o nwere ike isi n'ime ụlọ ahụ pụta ebe ọ bụla a maara na o nweghi ihe ọ
tọgbọrọ n'ụlọ.
2. E nwere ezigbo atụmanya mgbe Ejimndụemegịnị na Akụebuo na-agba mgba n'agbamikoro
Ụkọbọ. Onye ọ bụla, ma ọgụụ ka ezigbo ụjọ ji onye ga-emecha tụọ ibe ya n'etiti ọkà mgba naabọ
ahụ.
3. Oge Kasie kọchaara enyi ya nwoke a na-akpọ Ọnụntu ka ya na nwunye nna ya ukwu si aga,
odee agwaghị ndị ọgụụ ihe ọ bụla, ma na Kasie bidoro gbawa isi akwara nke ọ naghị agbabu. Ọ
bụ n'oge ọ gbachaara ọtọ n'ihu nwunye nna ya ukwu ka ọgụụ ghọtawanyere ihe Ọnụntu
tụkwunyere ya.

Mgbagọjuanya
1. Oge Ụwadịmfe bara n'ime ụlọ ka a bịara ya ụgwọ, o bu igbe pụta mana ọ bụ igbe efu.
N'agbanyeghi ogologo oge o gburu n'ime ụlọ, Ụwadịmfe bụ naanị ọchị ka o ji si n'ime ụlọ pụta
(ihu 8)
2. N'ebe a na-agba mgba ikoro, onye ọ bụla chere na ọ bụ Ejimndụemegịnị ga-emeri na mgba
ahụ maka na ọ bụ ya kacha agba mgba. Mana Akụebuo iti Ejimndụemegịnị azụ n'ala bụ ezigbo
ihe mgbagọjuanya n'ebe ọgụụ na ndị obodo no. Ụdị ụzụ tụrụ n'ala tụọ n'elu n'oge ahụ gosikwara
nke a.
3. Oge Nkechi batara ịpịa kasịe ihe, ọ bụghị ihe ọ tụrụ anya ya ka ọ hụrụ (ihu 19).

Ekwuecheọzọ
1. N'ihu 7, Ọsọndụ bịara ọgụ ụgwọ na be Ụwadịmfe mechara dụwa Ụwadịmfe ọdụ ka o tie aka
n'obi n'ihi na ndị ohi mere ya arụ. O mechara sị ya bịa were otu mba ji be ya.

2. 'Oriakụ Ikpeamaego nọ n'ala na-ahụsi anya, ụmụ akwụkwọ nọrọ n'ụlọ na-enwe aṅụrị' (ihu 102).
Oge Oriakụ Ikpeamaego pịakatara ụmụ Kasie ihe n'ihi esemokwu dị n'etiti ha na Ụwadịmfe,
nwunye Ụwadịmfe gaara ya ọgụ N'ụlọ akwụkwọ, mpịtịmpị wee kwee, ụmụ akwụkwọ wee
nweere onwe ha aṅụrị.

Kwunkwunwo
'Ọ bụghị oke ikpo nsị bụ oke dimkpa' (ihu 20). Ikukuamanọnya bụ nwoke na-agbasị mgba ike
mana o pere mpe. I nwere ike ibuli ya elu mana iti ya azụ n'ala na-esi oke ike. Ya mere, oge ọ
bụla onye ya na ya na-agba mgba buliri ya elu, ọ na-ekwu otú okwu ahụ: ọ bụghị oke ikponsị bụ
oke dimkpa.

Mbuamụma
1. Ka Obịageri mechara bụrụ ajọ mmadụ lara ndụ ya n'iyi abụghị ihe tata. Ka odee siri kọwaa
omume ya n'ihu 33 gosiri na ọ ga-emecha ghọọ ka mmanụ e sinyere n'ọkụ. Ihe ọ jiri kpebie ibido
rụsịwa ọrụ ike abụghị na ọ bụ ezigbo mmadụ, kama, ka ndị mmadụ wee hụta ya dị ka onye dị
uchu n'ọrụ. Ọ bụ n'otu n'ụdị oge a ka nne Ụwadịmfe nọrọ hụ ya wee kpebie na nwa ya ga-alụ ya.
2. Oge Ikpeamaego lụchara nwaanyị ọhụrụ, ọ gụrụ praịmarị nke isii wee bido kuziwe nkuzi. Ọ
bụ site n'akwụkwọ ahụ ọ gụrụ mere o ji kuziwe n'obodo Ụkọbọ wee si etu ahụ pịawa ụmụ kasie
ide. Akwụkwọ ahụ ọ gụrụ bu ide na-ebu amụma ihe ga-emecha mee n'ọdịnihu n'akụkọ ahụ.
3. Ọrụ idozi ụgbọala Kasie mụrụ bụ mere ka o nwee ụgbọala. Ọ bụ ụgbọala ahụ mechara bute
esomokwu nke bu isi sekpu ntị n'okwu dị n'akụkọ ahụ.
4. Ihe mere na Ikpeamaego amụtabeghi nwa n'oge bu ka ya na Kasie, nwa Ụwadịmfe, wee
mekoọọ otu ihe ọgbọ, wee sí etu ahụ see okwu.

Ncheta
Oge Nwaanyịnkwọ gwara Obịageri na ọ chọrọ ka nwa ya lụrụ ya, Obịageri kaara ikweta ozugbo
n'ihi ụchụ dị gbaarala ya, mana ọ bịara chetachaa etu otu nwoke bịaara ya di n'afọ abụọ gara aga
siri meboo ya (ihu 33). Di ahụ bịaara ya mechara gbaa ọsọ n'agbanyeghi na Obịageri agwachaala
ndị enyi ya niile na ya alụọla di. Nwoke ahụ gwara ya na ọ lụọla nwaanyị ụbọchị ha hụrụ onwe
ha n'ụzọ. Ọ bụ ihe ahụ ka o chetachara ụbọchị ahụ wee hapụ ikweta nne Kasie ozugbo.

Nkọwasị
1. Ka o si akọwa agwa - odee kọwara agwa Ụwadịmfe dị ka onye na-eji ụgwọ; onye umengwụ,
dgz.
2. 'Ọmịcha bụ nwoke ha ka mbe. Ọ pụghị dimkpa mana dimkpa anaghị ya ma a kọwa akụkọ
gbasara aghụghọ..' ọ bụ site n'aghụghọ ọ na-agho ka e ji kpọwa ya Ọmịcha (ihu 15).
3. Nkọwa Mmemme - n'ihu 18, odee kọwara mgba ikoro Ụkọbọ, ka e si agba ya, ka e si emebu
ya na ka ndị agbata obi ha si abịara ha ya.
4. Ilu...
Odee anaghị akọwa ịlụ ya; otu nkeji ederede nwere ike ịbụcha ilu, na-enweghi nkọwa a ga-enye
ya. Ịma atụ (ihu 24) 'Igbo tụrụ ilu sị na a na-esi na ntụtụ ụkwa ama onye ụjọ ọrụ. Ndị ọgbọ kasie
adịghị nke na-agba ya n'ihu.... Ụfọdụ sị na nwata a na-erika bụ na ya na nne na nna ya na-eri.
Ụfọdụ na-atụkwu n'ilu na-asị na ọ bụ na mmiri nta ka nshịkọ na-echi eze, o tefere bàa osimiri,
mmiri ebughi ya, azụ eloo ya. Ha kwuru na nwa nza na-awa ọgịrịga...' (ihu 24). Ọ bụ oge Kasie
pụtara ịgba ikuku mgba ka odee tụrụ ilu ndị a gasị.

Omenala Igbo
1. Iche Ọjị - Ụwadịmfe cheere onye bịara be ya ọjị n'agbanyeghi na ọ ụgwọ ka ọ bịara ya (ihu 6).
Ichere onye/ndị ọbịa ọjị bụ omenala Igbo nke dịwagara mgbe gboo nke odee webatara n'akụkọ
ya.
2. Ịgba Mgba - Ịgba mgba bụ omenala Igbo a ma-ama. Odee webatara ya n'akụkọ ya mgbe ndị
obodo Ụkọbọ gbara mgba ha na-agba otu ugboro kwa afọ (ihu 27)
3. Ịlọ Ụwa - Oge Kasie na-akpa aghara n'obodo Ụkọbọ, a gara gbaa afa ka a mara ihe kpatara ya.
Afa gosiri na ọ bụ mmadụ lọrọ kasie ụwa n'ụlọ.
4. Ịgba Odibo - Nwoye, onye mechara zawa Ikpeamaego, gara gbaa Odibo n'Ụmụahịa. Ọ bụ ụlọ
e duuru ya mere o ji bụrụ akajiakụ wee zawa Ikpeamaego. Kasie mukwara ọrụ ịruzi ụgbọala.
Oge ọ ruru n'ebe ọ na-amụ ọrụ, ọ hụrụ na ọtụtụ ndị mmadụ ejupụtaala ebe ahụ.
5. Ịlụ Nwanyị (alụmdi na nwunye) - Ihe a bụ omenala Igbo ọzọ pụtara ìhè nke ọma n'akwụkwọ
agụmagụ a. Ụwadịmfe lụrụ nwaanyị, kasie lụrụ nwaanyị, Ikpeamaego lụrụ nwaanyị, Nneamaka,
nwa kasie lụrụ di, Obịageri lụrụ di mechaa pụọ be dí ya.

Àgwà Ndị Dị n'Akwụkwọ A na Akparamagwa Ha
Dị ka o dee siri zipụta, e nwere ọtụtụ agwa n'akwụkwọ a bụ Ọja Dufuo Dike. Ọtụtụ agwa ndị a dị
n'akụkọ a gosiri na ihe mere na ya yitere ihe na-eme n'ụwa n'ebe ọ dị ukwuu, maka na n'ụwa, e
nwere ọtụtụ mmadụ nọ na ya ndị na-akpa ụdị agwa dịgasị iche. Ndị a na-esote gụnyere agwa ndị
dị n'akwụkwọ ahụ: Kasie, Ikpeamaego, Obịageri, ngọzi, Okoye Ọmịcha, Okwuanyịọnụ, Nkechi,
Nwaanyịnkwọ, Uju, Onyejimbe, Tagboo, Ọnụntu, Ork. Ọgụejiọfọ, Iloabụchi, Ọgụadịmma,
Chinyere, Nwangbo na Nwangbeke, dgz.
1. Kasie
Kasie bụ onyeisi agwa n'akwụkwọ Ọja Dufuo Dike. Ọ bụ nne ya, Nwaanyịnkwọ, nyere ya aha
ahụ n'ihi ihe ọ na-agabiga n'ụlọ Ụwadịmfe.
Kasie tara nke bụ ahụhụ nke na ọ nọkatara chọọ iji aka ya wepụ ndụ ya mgbe ọ gara dabaa na
mmiri, mana ndị mmadụ gụpụtara ya, zọsịa ya mmiri n'afọ, o tikapụ ọsọ lawa.
Oge ọ tachiri obi kwụchaa ụgwọ nna ya ji laa mmụọ, ọ lụrụ Obịageri onye hapụrụ ya otu nwa dị
otu afọ na ọkara gbafuo. Ọ gara mụọ ọrụ idozi ụgbọala n'agadi. Ebe ahụ ka ọ nọrọ hụ nke bụ
ahụhụ na mkparị.
Mgbe o merichara ọnwụnwa niile ndị a, ndị mmadụ bidoro nwewere ya anya ụfụ.
2. Ikpeamaego
Ezigbo aha ya bụ Nwoye. Nna ya bụ Onyenaemereibeya Akametalụ. Ikpeamaego na Ụwadịmfe,
nna Kasie bụ nwanne, nke pụtara na kasie na-akpọ Ikpeamaego, nwanne nna ya.
Ikpeamaego bụ agwa nkụtu dị n'akwụkwọ a. Ikpeamaego bụ ezigbo mmadụ belu sọ na ego o
nwere bara ya isi nke na o kwenyere na ego nwere ike ime ihe niile. Ọ gbara mbọ rụọ ụlọ na be
ha n'obodo Ụkọbọ, lie nwanne ya Ụwadịmfe oge ọ nwụrụ ma dunyekwa Kasie n'ịmụ idozi
ụgbọala.
Ka akụkọ ahụ na-aga n'ihu, Okoye Ọmịcha na Okwuanyịọnụ buuru anya ụfụ ha nwere n'ebe
Kasie nọ resi Ikpeamaego, o goro ha ya na nzuzu. N'ikpeazụ, Ikpeamaego mechara bụrụ díke
bara ala, Ọmịcha na Okwuanyịọnụ bụrụ ọja dufuru ya wee baa akpa.
3. Obịageri
N'ihi awantịrọ ọ na-agba, ihe e jizị mara ya bụ Ọbịị; onye kpọọ ya Obịageri, ọ na-ewe ya iwe.
Obịageri bụ nwunye izizi Kasie lụrụ mụtara ya otu nwa a kpọrọ Nneamaka. Oge Nneamaka
tochara, ọ gara ka ọ kpọlata ya ma Ọbịị menyere ya ihe ihere, na ọ bịara ịnara ya ọyị ya nwoke.
Nneamaka mechara hapụ ya wee lụọrọ ụwa ya di. Ọbịị achọghị ahụhụ na ndụ ya; ihe ọ chọrọ bụ

ụwa selense. Ihe ọ jiri mewe agụ mmadụ bụ ka o wee lụọ di n'ihi na ụchụ di gbara ya na-eleghi
anya n'azụ.
Mgbe ọ gbachara oringo chọzie ka o nwee di nke aka ya, Iloabụchi, bụkwanụ onye o chekwubere
na ọ ga-alụ ya, jụrụ ya. Ihe a mere o ji gaa dalahụ na mmiri, Ọbịị nwa mma wee bụrụ nri azụ.
4. Okoye Ọmịcha na Ichie Okwuanyịọnụ
Agwa mmadụ abụọ nwere otu ụdị akparamagwa. Ọ bụ ka omume ha si dị bụ ka odee ji nye ha
aha. Ha abụọ gbakọrọ aka ọnụ bụrụ ọja dufuo Ikpeamaego. Ọ bụ site n'anyaukwu ha nwere n'ebe
Kasie nọ ka ha ji rafuo Ikpeamaego n'ụdị na ha hụrụ Ikpeamaego n'anya mana n'eziokwu, ha na-
achọ ebe ha ga-esi kupụ ume.
Na ka ha si dịrị iche, Okoye Ọmịcha na-aghọ aghụghọ nnukwu, ọ bụ ya mere ndị mmadụ jị baa
ya aha a, 'Ọmịcha', ọ bụrụ abụrụ, ezigbo aha ya bụ Okoye. O nwere ike itikọta isi na isi. Lee ihe
odee kwuru banyere ya: '... ọ dị njikere ịbata n'etiti mmadụ abụọ na-ese okwu na-eri ha abụọ; ọ
janyere onye ihu, ọ janyere onye azụ...'
Ọ bụ ya bụ ogbu Ọja obodo Ụkọbọ. Ọ bụ ya duuru Kasie maka nwunye ya, Obịageri. Ọ bụkwa
ya ka Kasie dara n'elu n'ụbọchị mgba ikoro Ụkọbọ mgbe Ikuku fenyere ya ajụ n'anya. Ka ha siri
bụrụzịa iro onwe ha bụ nke odee na-agwaghị ọgụụ mana o doro ewu na ọkụkọ anya na ọ bụ akụ
bụ iro.
N'akụkụ nke ọzọ, ichie Okwuanyịọnụ bụ okokporo n'agadi; ọ hụbeghi nwaanyị lụọ nke o ji
amụta ụmụaka. Dị ka aha ya siri dị, ọ bụ okwu na ụka ka o ji eri nri. Ka okokporo si bụrụ ichie,
odee agaghị anyị.
5. Ngọzi
Ngọzi bụ nwunye Mz. Okafọ larala mmụọ. Ọ bụ ya bụ ọja dufuru Obịageri. Mgbe Kasie dobere
ya ọjị (ụkpara) ịkwanyere ugwu n'ọlụlụ a lụtara ya ọhụrụ, ụdị ego Ngọzi nyere ya ụbọchị ahụ
mebiri ya isi, o wee jụwa onwe ya ihe ọ ga-eji nọrọ na dị, onye di ya nwụrụ anwụ a na-enye ya
ụdị ego ahụ. Ọ bụ etu ahụ ka Obịageri si soro Ngọzi gbawa n'iro, Ngọzi wee dufuo ya baa be di
ya nwụrụla anwụ, Ọbịị nwa mma wee daa mmiri.
6. Ọkụlụọgwọ, Ihuekwensu na Ọbumneme
Agwa atọ ndị a bụ ndị dibịa nọ n'akwụkwọ Ọja Dufuo Dike. Ha atọ bụcha ezigbo dibịa n'ụdị ọrụ
dị iche ha na-arụ.
Oge Ụwadịmfe gara kpọọ dibịa ka ọ bịa gbaara ya afa maka aghara Kasie na-akpa, ọ bụ
Ọkụlụọgwọ ka ọ kpọrọ.
Ihuekwensu bụ ya bụ dibịa bunyere Ikpeamaego iyi ka ọ ṅụọrọ Kasie. Dị ka aha ya si dị, ụjọ bara
Ikpeamaego ahụ mgbe ọ hụrụ iyi dibịa na-achọ ibunye ya mana ọ nọrọla n'ihu ohaneze. Ọzọ,
ichie Okwuanyịọnụ na Okoye Ọmịcha gwara ya na ha anatarala ya ndagbu iyi na o nweghi ihe
iyi Ihuekwensu bunyere ya ga-eme ya.
N'ikpeazụ, Ọbụmneme bụ dibịa na-agagharị agagharị site n'otu obodo ruo na nke ọzọ. Ndị
mmadụ na-ege ya ntị maka na ihe ọ na-akọ na-abụ eziokwu. Ọ bụ site n'onu ya ka e si mata na
Obịageri anwụọla.
7. Ọsọndụ Nwude
Ọ bụ ya bụ onye mekarịchara okenye n'ụmụnna ha n'oge Kasie. Cheta na ọ bụ ya gara ịgba
Ụwadịmfe, bụ nna Kasie, ụgwọ. Ugbu a, o meziri okenye, a na-ege ya ntị n'olu; okwu ya na-
abụkwa eziokwu. Ọ bụ ya ka Okoye Ọmịcha na Okwuanyịọnụ gara rafuo Ikpeamaego ka ọ ghara
ige ntị n'okwu ya.
8. Onyenaemereibeya Akametalụ
Onyenaemereibeya Akametalụ bụ nna Ụwadịmfe na Ikpeamaego, ya bụ na ọ bụ nna ochie Kasie.
Ọ nwekebeghi ihe a mara gbasara ya n'ihi na ọ nwụrụ n'oge na mbido akụkọ ahụ.

9. Akuebuo, Ejimndụemegịnị na Ikukuamanọnya
Ha atọ bụ ọkamgba gbara mgba n'ikoro ndị Ụkọbọ. Ejimndụemegịnị na Akuebuo gbara,
Akuebuo wee tie ya azụ n'ala. Ikukuamanọnya bụ onye ọkamgba ọbịa sitere n'obodo ọzọ. Ndị
mmadụ na-atụ ụjọ ịghọta ya mgba maka na ọ na-adị na-egbu ụfịfịọ n'elu. Ọ bụ ya ghanyere
Kasie ajụ n'anya oge ọ dị n'afọ iri na abụọ.
10. Nneamaka
Nneamaka bụ otu nwa Obịageri mụtara Kasie. O yighi nne ya ma ọlị. Mgbe o tolitara agbọghọ, a
kọrọ ya maka nne ya na ebe ọ nọ. Nneamaka, na-echebu na nne ya anwụọla, gara ka ọ kpọlata ya
mana ọ menyere ya ihere n'ihu, ọ hapụ ya lọtawa. Oge ọ lụchara di, e nweghi ihe ọzọ e kwuru
banyere ya.
11. Chibụeze
Agwa Chibụeze bụ agwa odee ji webata ihe mkpaọchị n'akụkọ ya. Chibụeze hụrụ Nneamaka
n'anya hụbiga ya oke nke na o nwere ike imere Nneamaka ihe ọ bụla ọ chọrọ ka o meere ya. Ọ
bụ n'ọnụ ya ka Nneamaka siri mata na nne ya ka dị ndụ, ụdị agwa ọ kpara mere e ji chụọ ya na
ebe o bi. Nneamaka chọrọ nne ya gawa ozugbo. Odee kwuru na ọ gakatara be Kasie maka
Nneamaka, akpụkpọ ụkwụ ya solie elu, mana e mechara Nneamaka hapụrụ ya lụọ onye ọzọ.
12. Chikwado
Ọ bụ na nke Chikwado ka Kasie gara mụọ ịruzi ụgbọala.
13. Mz. Nwoke
Mz. Nwoke bụ ya bụ onyeisi ụlọ akwụkwọ ebe nwunye Ikpeamaego na-akụzi; ọ bụkwa otu ebe
ahụ ka ụmụ Kasie na-agakwu akwụkwọ.

Asụsụ
Asụsụ odee ji dee edemede ya bụ asụsụ Igbo. Igbo izugbe o ji dee edemede ya kajara akaja.
N'echiche omee nchọcha, odee bụ ọkpọkọpị n'ụtọasụsụ Igbo. Na nzipụta asụsụ ya, e nwekwara
olundị o tinyegasịrị na ya iji chọọ edemede mma. N'akụkụ nke ọzọ, ọtụtụ okwu nka jukwara na
ya. Omee nchọcha lebara anya n'asụsụ odee n'isiokwu dị iche

Olundị
1. '...Akụebuo mechara tie Ejimndụemegịnị 'aba' n'ala' (ihu 19). Ihe o ji kọwaa na Akụebuo jidere
Ejimndụemegịnị. O jikwa 'aba' a n'ọtụtụ ebe n'akwụkwọ ahụ.
2. 'Ọkụlụogwọ wụrụ ekpiri ya otu, wụọ abụọ...' (ihu 24). Mgbe dibịa Ọkụlụọgwọ bịara ịgba afa
maka Kasie.
3. 'Etu Obịageri si abọ ahịhịa ahụ 'awụfege' n'azụ...' (ihu 32). Ọ bụ ebe a Obịageri na-abọ ahịhịa a
ka Nwaanyịnkwọ nọrọ hụtara ya Kasie.
4. '...ka Ọkụlụọgwọ bịara ịgbara Kasie 'agụ' ' (ihu 24). Ịgba afa maka ịchọpụta ihe mere kasie ji
akpa aghara ka ọ kpọrọ 'ịgba agụ'.
5. 'E duru Obịageri ndụ oku izu elu ya, o ruo izu abụọ ya, ha ụta ndụ oku' (ihu 41). Ihe a bụ iji sị
Obịageri nnọọ na be dí ya. Ọ bụ n'ụta ndụ oku a ka Ọmịcha ṅụchara mmanya chefuo Ọja ya, ihe
a wee bụrụ ihe na-arụ aka n'ihe ga-eme n'ọdịnihu.
6. N'ihu 51, a ga-enweta ụdị okwu ndị a: 'ịdụ efe', 'iti efe', 'mkpori' kama ide ya 'mkparị' dị ka
'oge Ngọzi bidoro kporiwa Kasie'.
7. 'oge ọ bụla ha chọrọ ịgba ọsọ (ụmụ ọrụ chọrọ iji Kasie kpaa ụka ọchị), ha 'araghaa' ya. Onye
raghaa ya, ọ chụwa ya ọsọ, ndị ọzọ a na-akụ aka, na-eti 'oo-o' ma o chie ya ọsọ echichi' (ihu 60).
Ihe a na-akọwa ka ụmụ ọrụ Chikwado si akparị Kasie n'ihi na ọ bịara ịmụ ọrụ n'agadi.



Ann Chinazo Onyekelu PhD; Ngozi Theresa Onuora PhD; Obiakor Ethel Ebere PhD & Daniel Aliomo Alegu: NNYOCHA OMENALA NA AKANKA AKWỤKWỌ ỌJA
DUFUO DIKE NKE RAY C. ANENE

26

8. 'nwunye nna ya ukwu 'wọrọ' ya nri ma gwa ya na, ma ọ sụghị akwa ahụ, na nri agaghị 'ekpu'
ya ọnụ' (ihu 59).
9. '...onye 'agbatanara' ya' (ihu 72). Ihe Chinyere, nwunye Ikpeamaego, gwara ndị nkụzi ibe ya
maka mmadụ ịbịara ya ọgụ n'ụlọ akwụkwọ'.
10. '...ka ihe ọ 'ga-alụta' (ga-arụta)' (ihu 71)
11. 'onye 'na-efotara' ya nha bụ mkparị ka ọ na-achọ' (ihu 87). Mgbe e mechara Kasie onyeisi
ụmụ nna ha, ọ kpere ikpe Nwangbo na Nwangbeke. Okoye Ọmịcha na Okwuanyịọnụ gara gwa
Ikpeamaego na ihe kasie ji kpee ikpe ka Nwangbo kwụọ nha bụ ka o maa ya aka n'ihu. Ha gwara
Nwangbo ka ọ ghara ịkwụ nha ahụ.

Okwu Bekee E Ji Igbo Dee
1. Mekaniiki - bido n'isi nke isii gbadawa
2. Praịmarị 6 - ịma atụ, ihu 69
3. Nọmba ọhụrụ (ihu 98) mgbe okwu sewere maka ụgbọala na ka e si tinye na ka e sighi tinye
akara ụgbọala.

Ilu
1. 'Otu nne na-amụ ma otu chi anaghị eke' (ihu 1). Okwu e ji zipụta omume Ụwadịmfe na
Ikpeamaego na mbido akụkọ ahụ.
2. '...a ghara ndụ kpaa akụ, onye iro erie' (ihu 1). Okwu Ụwadịmfe ji akasị onwe ya obi na ngana
ọ dara.
3. '...na ha ga-etiri ego ha n'ọkpọ, ma ọ dịghị ebe a hụrụ isi nwa nza n'ofe' (ihu 2). Ihe ndị na-abịa
Ụwadịmfe ụgwọ na-eche, mana o nweghi ego ha ga-ahụ.
5. 'onye a na-awa ibi ọ na-eto ga-eweta ihe o dobere n'ajọ ọhịa' (ihu 12). Okwu Ikpeamaego
gwara Ụwadịmfe maka na ọ na-abụ a na-akwụ ụgwọ nke o bitere, ọ na-ebite ọzọ.
6. 'ihe enyi hụrụ gbawa ọsọ ka ọkụkọ hụrụ gaa tụwa ya ọnụ' (ihu 20). Ikukuamanọnya onye ọ
bụla na-atụ ụjọ ka Kasie gara dụọ aka mgba n'agba.
7. 'anụ niile na-egbu opi mana nke nkapị ka' (ihu 26).
8. '...n'ihi na ego dị na ọ bụ ọkụkọ metara ihe e ji sirie akwa ya' (ihu 26). Ikpeamaego ji ego, ọ bụ
Ụwadịmfe mere ihe o ji dị ka ọ naghị enyere ya aka. Ụbọchị a kwara ozu Ụwadịmfe ka
Ikpeamaego bịara mekasịa.
9. 'a na-ekwu na ọrịa ezughi oke, a sị onye dara ibi ya tokwuo afọ' (ihu 59).

Asịniilu
1. 'ndị be anyị sị na ọkụkọ ga-abụ oke na-esi n'eju' (ihu 1). E ji gosi na Nwoye bidoro na mbụ
mewe ka onye ga-abụ mmadụ n'ọdịnihu.
2. 'ngwere sị na ya na-esi n'ije nganga amata onye ga-atụ ya okwute' (ihu 2).
3. 'ndị be anyị sị na nwaanyị ọnụ ọma, na di anaghị ajụrụ ya nri' (ihu 3). E ji kọwaa ụdị ire
Ụwadịmfe ji ebita ego.
4. 'ndi Igbo sị na a na-esi na ntụtụ ụkwa ama onye ụjọ ọrụ' (ịhụ (14). Okwu e ji tụnyere Kasie oge
o nweghi ọgbọ ya na-akpọ ya ihu.

Myiri/Ndịka
1. 'Ụwadịmfe ahaghị ka eze ma ọ dị ya ka a sị kwaa ya ka eze ma ọ nwụọ' (ihu 1). Ọ naghị agba
mbọ ka ọ bụrụ ọgaranya ma ọgaranya na-agụ ya.

2. 'Oge Ụwadịmfe bawara n'ụlọ, ihu dị Ọsọndụ ka nwata nne ya na-alọta ahịa' (ihu 5). Ọsọndụ
bịara ya ụgwọ chere na nke ụbọchị ahụ ga-apụ iche.
3. 'N'ụbọchị ahụ, ha zuru ezu ka eze azụ; ha riri ihe ha mbe ma mee ego ka enyi' (ihu 42). Ụbọchị
a gbara ụta ndụ Obịageri, ha mekasịrị n'ego. Ọ bụ ụbọchị ahụ ka Obịageri nọọrọ hụ ka Ngọzi sị
emekasị wee sobe ya.
4. 'afụọnụ ahụ na-akarịghị asatọ o tunyere ka mkpi' (ihu 2). Ụwadịmfe chịwa ọchị, o nweghi ihe
ga-eme ka onye lere ya anya ghara ịdapụ n'ọchị nke ya.
5. 'ibite ego na-adị ya ka ịmụnye ahịhịa ụgụrụ ọkụ' (ihu 3).

Akpaalaokwu
1. 'Ụwadịmfe apụghị inyeju onwe ya afọ mana o kpebiri na kama ya agaghị echicha echichi dị
n'obodo ha, 'ihe dị abụọ otu emee' ' (ihu 2)
2. 'onye o (Ụwadịmfe) biiri ego onye ahụ ghara inye ya, mara na obi tara onye ahụ mmiri (ihu 2).
3. 'Ụwadịmfe ji nwayọọ tọghee akpa akụkọ ya' (ihu 8). Mgbe Ọsọndụ gara ịgba ya ụgwọ,
Ụwadịmfe kọọrọ akụkọ gawa o chefuo na ọ bịara ịgba ụgwọ.
4. 'ndị ọgbọ Ụwadịmfe alụchaala nwaanyị gbanwee aha e ji wee mara ha' (ihu 11). Ụfọdụ na-
azazị, 'nna Nneka'. Ndị kwotenwuru agụ afụọnụ (ndị mere ihe dimkpa) na-azazị 'ọzọ Nweke',
'ichie Nnamdị' dgz.
5. 'ọ bụ na ọ (Ụwadịmfe) asagheghi ọnụ bụ na o bitaghị ego' (ihu 28).
6. 'Ikpeamaego ejighi akwụkwọ ụgbọala ahụ n'ihi na akịka ataala ya mgbe ezi ka dị n'ukwu
ụkwa' (ihu 98). Mgbe Ikpeamaego na ndị otu ya na-achịkọ ka ha ga-esi nara Kasie ụgbọala ya.

Egbeokwu
1. 'ị bịara ya (Ụwadịmfe) ụgwọ, ọ ga-ahụ na o ji akụkọ kọjuo ala' (ihu 3).
2. 'akwara gbachapụtara n'ahụ hacha okpotokpo ka ụdọ ehi' (ihu 19). Oge Akụebuo na
Ejimndụemegịnị na-agba mgba.
3. 'Kasie nọ ndụ ugbu a ma anụ adịghị ya n'ahụ' (ihu 53). Oge Kasie chụlachara Obịageri, ọ siri
na mmadụ pụọ. Ọ n'oge a ka ọ dalara na mmiri ka o wee wepụ ndụ ya mana ndị nọ nso gbatara
ọsọ enyemaka.

Nhagide
1. 'owerela aka ike naa ya (Ụwadịmfe) ego; were aka nro naa ya ego ma akwụ achaghị mmanụ'
(ihu 3). Ọ bụ ihe a mere Ọsọndụ ji wee baa ya ọgụ n'ụbọchị ahụ.
2. 'Ọsọndụ ezịala onye elu, zịa onye ala...' (ihu 3).
3. 'adọghị aja n'elu, adọghị aja n'ala, sịsị buru ya n'isi?' (ihu 4).
4. 'ụzụ tụrụ n'elu tụọ n'ala...' (ihu 18). Oge Akụebuo tụrụ Ejimndụemegịnị na mgba ikoro Ụkọbọ.

Nsinụda/Ụdaụda
1. 'etu ihu na anya dị Ọsọndụ mere ka ụjọ baa 'ọnyịrịgịdị' ahụ' (ihu 4). Ọnyịrịgịdị ana-ekwu okwu
ya abụghị onye ọzọ na-abụghị Ụwadịmfe.
1. 'ebe ahụ Ụwadịmfe dara n'ala ka ọ nọ na-ele 'zii' ka onye gbọrọ nkwụ' (ihu 4). Mgbe Ọsọndụ
dara ya aka n'ahụ.
3. 'Ngọzi tiwara akwa ụmụ agbọghọ ka o si eme na mbụ, ha abụọ 'apịtọkọrọ' ije ụmụ agbọghọ
pụwa' (ihu 45). Oge Ọbịị na Ngọọ na-eweta ọkụ.
Ajụjụ Nzaraonwe

1. 'Ọ bụ maka na m ji gị ụgwọ ka i ji bịa be m tigbuwe m? O bụ naanị m kechara ihe m ga-eme ọ
nyị m?' (ihu 4). Ajụjụ Ụwadịmfe jụrụ Ọsọndụ mgbe ọ bịara be ya iti ya ihe maka ụgwọ o ji ya.
2. 'ha chụọ Ngọzi be ha, ha ga-amanye Obịageri ụdọ n'ukwu ka ọ ghara ịga be Ngọzi?' (ihu 46).
3. 'ọ bụ ka ọnwụ na-adị?' (ihu 56). Okwu izizi Kasie kwuru mgbe a gụpụtachara ya ma zọsịchaa
ya mmiri n'afọ. (Okwu a na-atọ ọchị).

Ụrọokwu (pun)
1. 'Anamanwụanwụ ezuteela anamanwụnyụanya' (ihu 9). Ọsọndụ bịara Ụwadịmfe ụgwọ ahụla
onye ndị ohi zuchara zuo ma nri o rifọrọ erifọ, wee sị ya bịa were otu mba ji.
2. 'ọ dịghị 'ekwe' ma ọ bụ 'ịgba' ọzọ so ya 'aha' ma a gbawa ikoro karịa ọja Okoye ji ètere ụda
ekwe 'ude' (ihu 18). Okwu ndị ahụ e tinyere na ngudo nwechara nghọta abụọ nke nwere ike inye
ahịrịokwu ahụ nghọta ọzọ ma ọ bụrụ na agụghị ya nke ọma.
3. 'nke ka ya (Obịageri) njọ bụ na ndị ọ gwara na ya alụọla di malitere jụwa ya ma okwu
adịzịkwa ka e kwuru?' (ihu 34).

Mbịambịa (mgbochi/ụda)
1. 'ha na-atụ Nwoye ụjọ n'ihi na o weta aka o ji biri n'Ụmụahịa lọta Ụkọbọ, mmadụ agawa nga
aghara' (ihu 11). Ugwu a na-akwanyere Ikpeamaego oge izizi ọ ka lọtara ezumike nká ọhụrụ
karịrị akarị.
2. 'nke ka ya (Obịageri) njọ bụ na ndị ọ gwara na ya alụọla di malitere jụwa ya ma okwu
adịzịkwa ka e kwuru?' (ihu 34)
3. '...Nwamgbeke sị na ọ ga-ekpe ya, ọ jụọ ya ihe o kpetara na nke o kpere ekpe.' (ihu 89). Okwu
seere ndị nwunye di abụọ: Nwangbeke na Nwangbo. Ọ bụ ikpe a ka e kpechara Okwuanyịọnụ,
na Okoye Ọmịcha buru so ya n'ihi na ha anọghị oge ekpere ya bụ ikpe.

Abụghịabụ
Ka o rutere n'ihu be Ụwadịmfe, ọja ya (Ọmịcha) ahụ mebiri ya (Kasie) isi (ihu 16). Mgbe Okoye
Ọmịcha na-egbu Ọja na-agagharị n'ogbe iji chetara ha na mgba ikoro Ụkọbọ bụzịkwa echi ya,
kasie pụtara na-ete ọja ahụ.

Mbụrụ
1. Onye Okoye Ọmịcha gburu ọja n'ihu ya ọ ghara ịbọ ya ego, a kpachaghị anya onye ahụ ejighi
ego n'akpa ma ọ bụ na arụsị na-enye ya nri mabidoro ya ịbọ mmadụ ego.' (ihu 18).
2. 'ọ dịghị 'ekwe' ma ọ bụ 'ịgba' ọzọ so ya 'aha' ma a gbawa ikoro karịa ọja Okoye ji ètere ụda
ekwe 'ude' (ihu 18).
3. 'Ejimndụemegịnị bụ ajọ ọhịa a na-arụgara aka ma a kọwa akụkọ mgba n'obodo Ụkọbọ (ihu 16).
Ọ pụtara na Ejimndụemegịnị bụ ọkamgba n'obodo Ụkọbọ.
4. 'ndị niile nọ n'ala bilitara ọtọ ka ha were anya ha hụ n'ihi na igwe ahụrụla n'ọkụ.' (ihu 19). Oge
mgba Akụebuo na Ejimndụemegịnị biiri ọkụ.
5. 'ha abụọ nọ na-ele ya anya ọ na-aba ala.' (ihu 21). Ahụ ọnwụnwụ ji kasie n'ihi ajụ Ikuku
fenyere ya. Nne na Nna ya enweghi ego ha ji ebuga ya ụlọ ọgwụ.
6. 'naanị ọrụ ọ gbara bụ na ọ hụbigara mgba na ọgu anya oke.' (ihu 23). Odee ji ahịrịokwu a
kọwaa na Kasie abụghị onye ume ngwụ ka nna ya Ụwadịmfe.
7. 'ihe ụmụ okorobịa na-akpọ ya (Ngọzi) bụ agbanchara.' (ihu 42).

Nkwusara

Ana m ahụ unu, bewenu, unu bechaa, bịanụ buru ozu Ụwadịmfe ka ọ kwụọ unu ụgwọ unu.' (ihu
26). Okwu kasie na-agwa ndị na nna ya ji ụgwọ mgbe ọ nwụrụ.

Iji Akụkụ Dochie Mpaghara (synecdoche)
1. 'ugbu a, 'ọnụ' kwuru njọ banyere kasie ekwuwola mma.' (ihu 32). Mgbe kasie mụchara ọrụ
idozi ụgbọala, bido nke ya wee nọrọ ọfụma ka nwoke.
2. 'ọnụ gbụrụ ogiri asọ arachawala ya.' (ihu 32).
3. 'otu mkpụrụ anya ji isi ụgwọ.' (ihu 32). E ji tụnyere Kasie.

Ihe Ngosi/Nhụrụnuche (symbolism/imagery)
Onyejimbe bụ onye mekarịchara okenye n'ụmụnna Sọpụrụchi ha. Ọfọ ọ gọrọ ụbọchị Okoye
Ọmịcha na Kasie ha gara okwu Obịageri bụ ihe ngosi: 'ụzọ anyị na unu ga-abụ ụzọ mmiri; ọ
bụghị ụzọ nkụ.' (ihu 39). Okwu a bụ mmiri na-egosi ihe ọma ebe nkụ na-egosi ihe ọjọọ.

Nkwuma (Euphemism).
1. 'n'uche Obịageri, Kasie abụrụla onye nwụrụ anwụ n'ihe na ọ bụrụ na 'ọ gawara ebe di Ngọzi
gawara', o nwekwaghị onye ga na-ajụ ya ebe o si ma ọ gachaa lọta.' (ihu 44). Omume Obịageri
tupu Kasie achụlaa ya nke ikpeazụ.
2. 'ndị nwere mmụọ mwepụta na-ewepụta, Ọbịị na-eri.' (ihu 52). Oge Obịageri mechara kwakọrọ
pụọ gaa biri n'ụlọ oriri na nkwari. Ụmụ okorobịa na-egoro ya o na-eri ka o si sọ ya.
3. Mgbe nwunye Ikpeamaego na nwunye Kasie na-alụ ọgụ n'ụlọ akwụkwọ, ha gbara onwe ha ọtọ
n'ama. Odee si etu a dee ya: 'ụmụ akwụkwọ kirikatara ruo ebe ha achọkwaghị wee were aka ha
wee baa n'ụlọ' (ihu 102).

Igbudu okwu (paradox)
Kasie gara ịdala na mmiri Ọwa n'ihi oke ahụhụ ọ na-ata. Mgbe a zọsịchara ya mmiri n'afọ o wee
na'ala, okwu o kwuru n'ụzọ ụla bụ igbudu okwu: 'ugbu ka m matara na ọnwụ anaghị egbu onye
atasịbeghi ahụhụ chi ya kwenyere ya.' (ihu 52).

Mkparịta Ụka
N'ihe ọmụmụ a, omee nchọcha tulere akanka Anene R. C. dị iche n'akwụkwọ ya, Ọja Dufuo
Dike. Dị ka o si zipụta ya bụ omee nchọcha, ọ tulere akanka ahụ n'isiokwu ndị a:
-ka nka agụmagụ odee si wulite akụkọ dị n'akwụkwọ agụmagụ ya.
-ka odee si zipụta agwa na akparamagwa ha n'akụkụ ya.
-asụsụ odee ji kọọ akụkọ ya.
Odee bụ aka ochie n'edemede nke jiri mkpịsị odee ya tie ịgba n'aka. Nka agụmagụ o webatachara
n'agụmagụ ya mere aka ọrụ ya jiri chawapụta. O nwere nka agụmagụ dị ka: nkọwa agwa ya,
nkọwa emereme, ncheta ihe garala aga, mbuamụma, mgbagọju anya, atụmanya, ịkọ ihe na-eme
eme n'ụwa tata na ka ha si eme, dgz. Omenala Igbo batagasịrị n'akụkọ ya bụkwu nka dị egwu.
Na ka o si metuta agwa na nzipụta agwa ya, odee ji nwayọọ họrọ agwa dabara adaba n'akụkọ ya:
okenye na-ezipụta agwa okenye ebe obere nwa na-ezipụta agwa obere nwa. Aha agwa ya niile
na-ezipụta ụdị agwa onye ahụ na-akpa na ụdị mmadụ onye ahụ bụ. O webatara ụdị agwa dị iche
dị ka: agwa larịị, agwa nkụtu, onyeisi agwa, agwa ukwu, agwa nta, agwa mkpaọchị, dgz n'akụkọ
ya.
Na nke o ji metụta asụsụ o ji n'agụmagụ ya, ebe ahụ ka ọ nọọrọ titọpụ ịgba fọrọ ya n'aka. Igbo
izugbe ya bụ sampeya. O ji nnọọ Igbo kajara akaja dee edemede ya.

O webatara olundị n'ọtụtụ ebe. Olundị ahụ o webatara ka omee nchọcha na-eche na ọ dị ihe na-
abọ mere o ji webata ya, nke mbụ: o nwere ụfọdụ echiche nke Igbo izugbe na-agaghị akọwacha
ofụma. N'oge ọ dị etu a, ọ bụ olundị bụ asụsụ ka mma n'ọnọdụ ahụ n'oge ahụ. Nke abụọ, ime ka
echiche na mkpụrụ okwu Igbo izugbe na-abawanye.
O jikwa ọtụtụ asụsụ nka dị ka myiri, mbụrụ, akpaalaokwu, Nhagide, Mbịambịa mgbochi na ụda,
ilu, ụkabụilu, ụrọokwu, dgz

Ihe Nchọpụta
Ka o sila dị, e nwere ụfọdụ ihe omee nchọcha hụtara n'akwụkwọ ahụ dị ka ọ bịara nisinjedebe
ihe ọmụmụ ya. Ha gụnyere:5.2.1. Ndehie/Ndejọ
1. N'ihu akwụkwọ 21, mgbe Ikukuamanọnya fenyere Kasie ajụ n'anya, odee dere: '... ọ hara
Kasie ka o fenyere ya ajụ n'anya, o fere ka nnụnụ 'gaada' Ọsọndụ n'ahụ ebe ya na ekwe na-eme.'
Ihe ọ kaara ide ebe ahụ bụ, 'gaa daa'...
2. 'ma nke ga-aka njọ bụ a zaa, anyụcghie.' (ihu 24). N'ahịrịokwu a dị n'elu, 'a' kwesiri ikwụrụ
onwe ya maka na ọ bụ nnọchiaha, etu a, '...a zaa, a nyụchie.'
3. 'ntutu isi' karịa 'ntụtụ isi' (ihu 31).
4. 'Okafor' karịa 'Okafọ' (ihu 52). O dekata 'okafor', o dewe 'okafọ'.
5. Mgbaghapụ echiche - N'ihu 48, odee dere gbasara Ọbịị na ndị enyi ya nwoke etu a, 'nke ka njọ
bụ na ndị enyi Ọbịị matara kasie ọgụ na ụbọchị o kaparịrị Ọbịị ọzọ ma anya ahụkwala ya. N'ihu
51, otu odee ahụ dekwara, 'Ọbịị adịghị ekweta na ya alụọla di ma ya fọdụ na ya amụọla otu nwa
nwaanyị haa be Kasie.'
6. 'ma ọ 'bụ kwa' ihe ahụ sụrụ njọ...' (ihu 98). E kwesighi idesa 'bụ' na 'kwa' edesa. Ọ kaara ịbụ
'ma ọ bụkwa ihe ahụ...'
7. 'ozi e ziri anwụrụọkụ eruola 'igweaka.' ' (ihu 108). Okwu a kaara ịbụ, 'ozi e ziri anwụrụọkụ
eruola igwe aka.'
8. N'ihu 119, ihe odee dere ebe ahụ ekwesighi iso n'akụkọ ahụ, kama, ọ kaara ịbụ okwu mkpeazụ
(epilogue).

Nka Ndị Ọzọ Pụrụ Iche
1. Ka o si eji nnọchiaha 'ya' dịgodu egwu. Ụfọdụ ebe e kwesiri itinye 'o' ma ọ bụ 'ọ', ọ na-
etinyecha 'ya' na ha. Lee ọmụmaatụ a, 'Ọbịị adịghị ekweta na ya alụọla di ma ya fọdụ na ya
amụọla otu nwa nwaanyị haa be Kasie.' (ihu 51). Ọzọ kwa, 'Kasie kwuru na ya ga ga-azụ
ụgbọala ahụ....' (ihu 94). 'kasie adịlarị na mbụ gwa ndị mmadụ ego ole ya zụrụ ụgbọala ahụ' (ihu
95).
2. Agwa pụrụ iche - Nneamaka na Chibụeze. A kọwaraghi anyị ka agwa mmadụ abụọ ndị a si
wee gaa na ngwụcha. Ihe a madebere gbasara ha bụ na Nneamaka alụghịzị Chibụeze
n'agbanyeghi ịhụnanya Chibụeze gosiri ya. Ọ bụ ezigbo nkà dị n'agụmagụ bụ odee iwebata agwa
nwere ụdị akparamagwa a, nke ga-apụ n'ọgbọ ozugbo ha rụchara ọrụ a sị ha rụọ.

Mkpebi/Mmechi
N'agbanyeghi na ụwa a anyị nọ n'ime ya bụ ụwa ezuoke, akwụkwọ Ọja Dufuo Dike nwara oko
ya n'imejupụta ihe ndị a tụrụ anya n'aka ya. E wepụ ụfọdụ mperi nke omee nchọcha che na
akwụkwọ a riri, ọ gara n'ihu mee mkpebi a:
1. Na nkà agụmagụ odee ji dee akwụkwọ ya bụ isi sekpu ntị n'iwulite akụkọ ya, o kacha na ka o
metụta omenala.
2. Na ụdị agwa dịgasị iche dịgasị n'elu ụwa ka odee zipùtagasi n'akụko ya.

3. Na asụsụ odee ji dee akụkọ ya dabara n'ụdị asụsụ nke agụmagụ, n'ụdị ọ bụla, chọrọ: asụsụ nka
dị iche, asụsụ na ụtọasụsụ dị mma.
4. Site n'olundị na kwa n'asụsụ Bekee nke odee ji nsupe Igbo dee, bụ ka mkpụrụ okwu na
echiche di aasụsụ Igbo na-agbasa.

5.4.0. Mpụtara Ihe Ọmụmụ A Maka Agụmakwụkwọ
Ndị a na-esote bụ ụfọdụ n'ime ọtụtụ ihe ọmụmụ a n'ebe agụmakwụkwọ dị:
1. Ọrụ a ga-adị ezigbo mkpa n'ikụzi Akanka, tụmadi n'Igbo izugbe na nke odee kpọmkwem.
2. N'ebe ndị mbube kọrịkọlụm, sịlabụs na skiim ọrụ, ndị ministrị nọ, ọrụ a ga-abụ ihe mbido aka.
3. Ọ ga-abụ ezigbo ihe onwunwe nye ọba akwụkwọ ọ bụla ọ ga-adị.
4. Ụmụ akwụkwọ ga-ahụta ya dị ka ogboo mkpa n'ebe ọrụ nchọcha ha dị.

Ntinye Aro
Ka omee nchọcha mechara ọmụmụ ihe ya, ọ chọrọ ịtụziri ndị ọzọ ga-achọ ịbagide na nchọcha dị
ka:
1. Itule ngalaba agụmagụ ndị ọzọ tụmadi n'akanka ha
2. Igbubilata oke nchọcha n'isiokwu a ma bamie ya ime nke ọma
3. Ịrọgharị ajụjụ nchọcha gbaziri ihe ọmụmụ ma gbasoo nke a rọgharịrị wee mepụta nchọcha ọzọ.

